
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 

mailto:scienceproblems.uz@gmail.com

Кириш 

Кино санъатининг халқлар ҳаётига кириб келиши маданиятлар тараққиётида 

янги саҳифа очди. Унинг нақадар чексиз имкониятларга эга эканлиги бу санъатнинг 

бошқа санъатлар соҳалари ютуқларини ўзида синтез қилган ҳолда мужассам бўлишида 

намоён бўлади. У ахборот маконини ҳам, мусиқа ва адабиётнинг таъсир кучини ҳам, 

тасвирий санъат ва театр манзараларини ҳам ўзида жамлаган ҳолда воқе бўлиши ва 

инсонга ўша санъатлар таъсири ва эҳтиросини тақдим қила олиши билан завқлидир. Шу 

маънода бу санъат ХХ аср тарихининг энг муҳим ютуғидир, деб баҳоланса, бунга шубҳа 

қилмаса бўлади. 

Шуни таъкидлаш керакки кино санъатида ҳужжатли фильмлар ўрни алоҳидадир. 

Айниқса тарихий мавзудаги ҳужжатли фильмлар энг қизиқарлиси ҳамда оммавийсидир. 

Чунки тарихга, айниқса ўз юрти тарихига қизиқмайдиган инсоннинг ўзи бўлмаса керак. 

Адабиётлар таҳлили ва методология 

Мустақиллик йилларида қорақалпоқ киноси ва унинг ривожланиш тарихини 

умумий таҳлил қилувчи тадқиқотлар жуда кам, шунингдек, мазкур мавзуда илмий 

тадқиқот иши олиб борилмаган. Мавзуга оид мавжуд адабиётлар ва архив ҳужжатлари 

таҳлили шуни кўрсатдики мазкур даврда “Қорақалпоқфильм” ўз асарларида собиқ 

шўролар даврида қўл уриш мумкин бўлмаган, мустабид тузум даврида ёпиқ деб 

ҳисобланган мавзуларга мурожаат қилди ва булар бўйича қатор фильмлар яратди. 

Унинг яратган кино маҳсулотларини таҳлил қилиш шунга ишонч ҳосил қилдирдики, у 

мустақиллик йилларида: 

1. Мамлакат ва жаҳон миқёсида глобал аҳамият касб этаётган муаммоларга 

бағишланган; 

2. Миллатнинг ўзига хослигини кўрсатувчи урф-одатлар, анъаналарни тарғиб 

қилувчи; 

3. Халқ тарихида қатағон қилинган, фаолиятларига нотўғри баҳо берилган 

шахсларга тегишли; 

4. Ўлканинг атоқли кишиларига, муассаса ва корхоналарига, халқнинг турмуш 

тарзи ва касб-корига бағишланган; 

5. Муайян тарихий саналар, юбилейлар, тарихий воқеа-ҳодисаларга; 

6. Адабиёт, санъат ютуқлари, инсон руҳияти, фазилатларини халққа тарғиб 

қилувчи каби мавзуларга кўпроқ эътибор қаратилган ва улар тўғрисида қизиқарли ва 

ибратли кино фильмлар яратган.  

Муҳокама. 

Ўзбекистон ҳужжатли киносининг мустақиллик давридаги тараққиёти ҳақида 

фикр юритганда, албатта “Қорақалпоқфильм” киностудиясининг ҳужжатли кино 

ижодкорлари томонидан қўлга киритган ютуқларини айтиш жоиз.  

Маълумки, Қорақалпоғистонда кино санъатининг ташкил қилиниши ўтган 

асрнинг 70-йилларига тўғри келади. Дастлаб Ўзбекистон Республикаси Вазирлар 

Кенгаши Киномотография давлат комитетининг 1970 йил 19 февралдаги 45-сонли 

қарори асосида Нукусда Ўзбекистон ҳужжатли ва илмий-оммабоп фильмлар 

киностудиясининг Қорақалпоғистон филиали очилди. У 1970 йилнинг 1 апрелидан 

эътиборан иш бошлаб, кўпгина ютуқларни қўлга киритди, ўлка аҳолисига кўп сонли 

ҳужжатли ва илмий-оммабоп фильмлар, киножурналлар тақдим этди, республикада ва 

халқаро миқёсда ўз маҳсулотларини намойиш қилиб, юксак эътиборга, совринларга 

сазовор бўлди. Кейинчалик яъни 1990 йили Ўзбекистон ҳужжатли ва илмий-оммабоп 

фильмлари Қорақалпоғистон филиали базасида “Қорақалпоқфильм” киностудияси 

ташкил этилди. Бу Қорақалпоғистон маданияти тараққиётида катта воқеа бўлди.  

Ўзбекистон ҳукуматининг моддий ва маънавий, техник кўмаги натижасида 

“Қорақалпоқфильм” киностудияси мустақил ҳолда кино ишлаб чиқариш даражасига 

етишди, у муносиб кадрлар билан таъминланди, моддий-техник даражаси яхшиланди. 

Айниқса, Ўзбекистон Республикаси Президентининг 2017 йил 7 августдаги 

“Миллий кинематографияни янада ривожлантириш чора-тадбирлари тўғрисида”ги ПҚ-

3176-сонли қарорининг қабул қилиниши бу соҳадаги ишларнинг жадаллашишига, 

тартибга солинишига туртки бўлди.  

Шунингдек, Ўзбекистон Республикаси Вазирлар Маҳкамасининг 2020 йил 19 

майдаги “Қорақалпоғистон Республикасида маданият ва санъат соҳасини янада 

ривожлантириш чора-тадбирлари тўғрисида”ги 291-сонли қарорининг қабул 

қилиниши эса қорақалпоқ миллий кино санъатини янги босқичга олиб чиқди. 

Натижалар. 

Мустақиллик йиллари қорақалпоқ ҳужжатли киноси ўзининг янги тараққиёт 

босқичига кўтарилди. Мазкур йиллари “Қорақалпоқфильм” студияси ҳужжатли 

фильмларининг ғоявий-мавзулар доираси янада бойитилиб ва кенгайтирилди. 

 “Қорақалпоқфильм” киностудияси жамоаси фильмлари ўлка ҳаётининг ҳақиқий 

қомусига айланди. Унинг маҳсулотлари халқ дарди, экологияси, миллий ва 

умуминсоний қадриятлар, турмуш машаққатлари, халқ руҳий ҳолатининг орзу ва 

интилишларининг бетимсол кўзгусига айланди.  

Шу ўринда шуни айтиб ўтиш керакки, давлатимиз ўз мустақиллигини қўлга 

киритгач миллий тарихимизни қайта тиклаш, уни халқимизга айниқса ёшларга 

холисона етказиш долзарб масалага айланди. Истиқлол шарофати билан тарихимизга 

янгича муносабат, уни мафкуравий сиқувлардан холи, объектив тасвирлаш сари 

қадамлар қўйилди. Дарҳақиқат мустақиллик туфайли кўп асрлик тарихимиз, маънавий, 

маданий меросимиз, азалий анъаналаримиз ва миллий қадриятларимиз жиддий 

ўрганила бошланди. Халқдан, кенг жамоатчиликдан сир тутилган тарихимиз 

маданиятимиз ва фанимизнинг номаълум саҳифалари очилди. Бундай хайрли ишлар 

кино соҳасида ҳам амалга оширила бошланди. 

Ўзбекистон Республикаси Президенти Ш.М. Мирзиёев – “Агар биз аждодларимиз 

хотирасини улуғламоқчи, шу асосида ўзбек номини, Ўзбекистон номини бутун дунёга 

тараннум этмоқчи эканмиз, бу ишни биринчи навбатда кино санъати орқали амалга 

оширишимиз керак”. [1; 192-б.] – деб таъкидланганидек тарихий ҳужжатлар асосида 

яратилган тарихий мавзудаги миллий кино асарлар нафақат халқимизнинг маданий-

маънавий томондан юксалишига, балки миллатимизнинг бой тарихини, гўзал 

қадриятларини бутун дунёга тараннум этишга катта ҳисса қўшади.  

Маълумки, ҳужжатли фильм сюжети реал воқеликка, факт ва ҳодисаларга 

асосланади. Шу ўринда шунинг таъкидлаш керакки кино санъатида тарихий мавзудаги 

ҳужжатли фильмлар ҳужжатли фильмлар орасида энг қизиқарлиси ҳамда 

оммавийсидир. Чунки тарихга, айниқса ўз юрти тарихига қизиқмайдиган инсоннинг ўзи 

бўлмаса керак. 

Мустақиллик йиллари Қорақалпоқ ҳужжатли киноижодкорлари томонидан 

тарихий мавзуларда бир қанча ҳужжатли кино асарлари яратилди. Булар 

қуйидагилардир: 

Ўлка тарихий ёдгорликларига ва қадамжоларига бағишланган фильмлар. 

Шу ўринда шуни айтиб ўтиш жоизки Қорақалпоғистон Республикасини осмон 

остидаги музей деб бежиз айтишмайди. Чунки бу ерда бугунги кунда 285 дан ортиқ 

тарихий ёдгорликлар мавжуд бўлиб, булардан 131 таси археологик, 25 таси 

архитектура, 89 таси монументал санъат ёдгорликларидир. [2] Шунинг учун ҳам буюк 

археологик олим С. Толстов бу заминни “Икки дарё оралиғидаги иккинчи Миср” деб 

айтиши ўз исботини топади. [3; 8-б.] 

Кейинги йилларда қорақалпоқ ҳужжатли киноижодкорлари томонидан бу 

жанрдаги кўплаб кино асарлар яратилди. Чунончи Қорақалпоғистон ҳудудида 

жойлашган тарихий-маданий ёдгорликлар, қадимий обидаларга бағишланган “Асрлар 

гувоҳи” (сцен. М. Низанов, реж. Т. Қалимбетов, 2001), “Мангу осмон остида” (сцен ва реж. 

М. Тўйчиев, 2002), “Чилпиқ” (сцен. Э. Мамедов, реж. Т. Қалимбетов, 2003), “Олтин мерос” 

(сцен ва реж. Т. Қалимбетов, 2006) “Миздакхон” (сцен. М. Низонов, реж. Б. Низамаддинов, 

2008), “Гулдирсин” (сцен. Б. Баймурзаев, реж. Б. Низамаддинов, 2008), [4; 197-б] 

“Асрларни ковлаган олим” (сцен. М. Низанов, реж. Л. Ахимбетова, 2009), “Муқаддас 

зиёратхона” (сцен. Ғ. Шермуҳаммад, реж. Б. Баймурзаев, 2009), “Жампиқ қальа” (сцен. Ғ. 

Хожаниязов, реж. Т. Қалимбетов, 2016) [5; 3-4-б] ва ҳ. Мазкур фильмлар қадимий бой 

қорақалпоқ маданий мероси ва заминидаги тарихий-маданий ёдгорликларига, ўлка 

тарихини ўрганаётган археологлар ва уларнинг иш жараёнларига бағишланган. Хусусан, 

“Асрлар гувоҳи” фильмида ЎзРФА сининг фахрий аъзоси, ХХ асрнинг 30-йилларида 

Қорақалпоғистон ҳудудидаги тарихий ёдгорликларни археологик қазилмалар 

натижасида ўрганган академик С.П. Толстов фаолияти ёритилиб ва ўлкадаги тарихий 

маданий ёдгорликлар ҳақида айтилади. Шу характердаги “Асрларни ковлаган олим” 

фильмида эса “Ўзбекистон Қаҳрамони” археолог Ғ. Хожаниязовга бағишланган ва у 

томонидан очиб ўрганилган кўплаб эски қальа ва қўрғонлар ҳақида айтилади. “Мангу 

осмон остида” фильмда Қорақалпоғистон заминидаги антик ва ўрта асрлар даври 

қурилган кўҳна қальалар ҳақида ҳикоя қилинади. (Тупроққальқ, Қўйқирилганқальа, 

Катқальа, Аёзқальа, Бургутқальа ва б.). Шу характердаги мавзулар “Чилпиқ”, “Олтин 

мерос”, “Миздакхон”, “Гулдирсин”, “Жампиқ қальа” фильмлари мазмунини ташкил 

этади. 

“Муқаддас зиёратхона” фильмида Қорақалпоғистон ҳудудидаги муқаддас 

зиёратгоҳ Султон Увайс бобо (Қараний) қадамжоси ҳақида тарихий маълумот берилади. 

Тарихий шахслар, давлат арбоблари, мутафаккирлар ва алломалар ҳақидаги 

фильмлар. 

Буюк тарихий шахслар ҳақида фильмлар яратиш кино ижодкорлари зиммасига 

катта масъулият юклайди. Мустақиллик йилларида кино соҳасида давлатимиз 

тарихида улкан из қолдирган тарихий шахслар яъни мутафаккирлар ва жаҳон 

цивилизацияси равнақига катта ҳисса қўшган алломалар, давлат арбоблари ва халқ 

тақдирида сиёсий аҳамият касб этган шахслар ҳамда маърифатпарварларнинг ҳаққоний 

образини яратишга бўлган интилиш юзага келди. Кейинги йилларда 

“Қорақалпоқфильм” киностудияси томонидан мазкур жанрда “Бердақ” (сцен. А. 

Жуманиёзов, Т. Қалимбетов, реж. О. Бекбергенова, Д. Абдимуродов, 1997), “Исми магулик 

инсон”(сцен. А. Султанов, реж. Т. Абдураимов, 1997), “Қиёт қальалик олим” (сцен ва реж. 

М. Тўйчиев, 1998), “Зийвар” (сцен. А. Султанов, Т. Қалимбетов, реж. Т. Қалимбетов, 1998), 

“Ҳаким ота” (сцен. О. Ембергенов, реж. Д. Абдуллаев, 2006), “Олакўз” (сцен ва реж. Д. 

Абдимурадов, 2007), [4; 197-б] “Халқ учун” (сцен ва реж. Б. Баймурзаев, 2007), 

“Зийварнинг ширин забони” (сцен. А. Султанов, реж. Т. Қалимбетов, 2014), [5; 3-4-б] каби 

ҳужжатли фильмлар яратилди. Бу ҳужжатли фильмларда мустабид тузум даврларда 

уларга кинофильм ишлаш у ёқда турсин номларини айтиш ҳам мумкин бўлмаган 

тарихий шахслар, давлат арбоблари, мутафаккир ва алломалар, 

маърифатпарварларнинг ҳаққоний образлари, ҳаёти ва ижодий фаолиятлари 

тасвирланади. Чунончи “Қиёт қальалик олим” фильмида ватандошимиз буюк қомусий 

олим, астроном, Абу Райҳон Беруний ва унинг илмий-маърифий мероси ҳақида айтилса, 

“Исми мангулик инсон” фильмида миллат фидоийси Қорақалпоғистон 

Республикасининг мустабид тузум даврида давлат мухториятини олишга жонбозлик 

қилган, унинг биринчи раҳбари бўлган, кейинчалик қатағон қилинган Оллоёр 

Дўстназаровнинг ҳаёти ва унинг тарихий хизматлари ҳақида айтилади, “Ҳаким ота” 

фильмида ўрта аср тасаввуф таълимотининг забардаст вакили, Аҳмад Яссавий шогирди, 

шоир Сулаймон Боқирғонийнинг ҳаёти ва ижодий фаолияти ҳақида айтилса, “Олакўз” 

кино асарида халқ қаҳрамони, Хива хонлигига қарши курашиб, қорақалпоқ халқининг 

мустақил давлатчилигини барпо этишга уринган халқ баҳодирининг ўлмас сиймоси акс 

этади. “Бердақ”, “Халқ учун” ҳужжатли фильмлари 19 асрда яшаб ўтган қорақалпоқ 

мумтоз шоири Бердақ Қарғабой ўғлининг ҳаёти ва ижодига бағишланган бўлса, 

“Зийвар” ва “Зийварнинг ширин забони” фильмлари эса буюк қорақалпоқ мумтоз шоири 

Ажиниёз ижодига бағишланган.[6; 212-б] 

Бу фильмлар бевосита истиқлол ва мустақиллик мевасидир. Илгари номлари 

қора рўйхатга киритилган тарихий шахслар ҳақидаги бундай фильмларнинг вужудга 

келиши демократик, адолатли жамиятнинг бизга берган афзалликларидир. 

Этнографик, халқи урф-одатлари, тарихий анъаналари ва миллий қадриятлари 

ҳақидаги фильмлар. 

Маълумки, ҳар бир миллат дунёдаги бошқа халқлардан ўзининг миллий урф-

одатлари, анъаналари, маънавий-руҳий қадриятлари билан фарқланади. Уларни сақлаб 

қолиш умумжаҳон қадрият ҳисобланган миллатнинг ўзлигини сақлаб қолишдир.  

Мустақиллик йиллари “Қорақалпоқфильм” студияси жамоаси ижодий 

ҳаракатлари натижасида мазкур мавзулардаги янги-янги намуналари вужудга келди. 

Буларга: “Мерос” (сцен. А. Султанов, реж. Д. Абдумуродов, 1993), “Бешик” (сцен. А. 

Султанов, реж. Д. Абдумуродов, 1999), “Ҳаўжар” (сцен ва реж. Д. Абдумуродов, 2004), 

“Ойтобоқ” (сцен ва реж Б. Баймурзаев, 2007), “Бет очар (Келин салом)” [4; 197-б] (сцен ва 

реж. Д. Абдумуродов, 2004), “Нома олишмоқ” (сцен ва реж Д. Абдумуродов, 2004), 

“Ўтёқар” (сцен. М. Низонов, реж. Б. Боймурзаев, 2004), “Сирли нақшлар” (сцен. Д. 

Абдимуродов, реж. Т. Қалимбетов, 2005), “Кўк кўйлак” (сцен ва реж. Л. Ахимбетова, 

2006), “Миллий ўйинлар” (сцен. Г. Тажетдинова, реж. А. Абдимуродов, Б. Баймурзаев, 

2006), “Миллий урф-одатлар: кеча ва бугун” (сцен. М. Низанов, реж. Т. Қалимбетов, 2011), 

“Нақшлар-миллат ойнаси” (сцен. М. Низанов, реж. Б. Баймурзаев, 2012) ва ҳ киради. [7] 

Бу фильмларда қорақалпоқ халқига хос бўлган урф-одатлар, анъаналар, миллий 

қадриятлар, тўй маросимлар ва уларнинг ўтказилиш тартиби каби халққа хос бўлган 

хусусиятлар ҳақида тасвирлар берилади. Масалан, “Мерос” фильмида қорақалпоқ 

халқининг миллий либослари, тақинчоқ-безаклари ва республика ўлкашунослик 

музейида сақланаётган “Кўк кўйлак” тарихи ҳақида ҳикоя қилинса, “Ҳаўжар” фильмида 

қорақалпоқ халқининг қиз узатиш маросимида ўзи туғилиб ўсган уйидан, қишлоғидан 

чиққан вақтида айтиладиган “Ҳаўжар” қўшиғи ҳақида айтилади. “Сирли нақшлар” 

фильмида эса Қорақалпоқ миллатининг миллий нақшлари, уларнинг тарихи ҳақида 

маълумотлар берилади. Мустабид тузум даврида буларни тарғиб қилиш миллатчилик 

ҳисобланар, фақат мазмунан социалистик урф-одатлар анъаналар, санъат 

намуналаригина тарғиб қилинишига яроқли деб қабул қилинарди. “Қорақалпоқфильм” 

кино студияси мустақиллик йилларида халқ менталитетини тарғиб қилишга, шу орқали 

авлодларда ўзликни англаш, миллий қадриятларга бўлган иззат-ҳурмат ҳиссини 

тарбиялашга биринчи даражали иш сифатида қараб келмоқда. Буларга юқоридаги 

фильмлар мисол бўла олади. 

Хулоса. 

Хулоса ўрнида шуни айтиш мумкинки, тарихий манбаларга таяниб яратилган 

бундай ҳужжатли фильмлар халқимиз маънавиятини юксалтириб қўймасдан, балки 

унинг минг йиллик тарихини ва миллий тарихий гўзал қадриятларини бутун дунёга 

танитишга катта ҳисса қўшади. Шунингдек бундай фильмлар ёшларни баркамол қилиб 

тарбиялашда, уларнинг маънавиятини юксалтиришда ва Ватанига, халқига садоқатли 

қилиб камол топтиришдаги ўрни беқиёсдир. 

